
JAHON UZUMCHILIGIDA ZAMONAVIY TENDENSIYALAR  
VA O‘ZBEKISTONNING UZUM ISHLAB CHIQARISH HAMDA  

EKSPORT SALOHIYATI 
 

SATTOROV OBIDJON ODINAMAXMADOVICH 
Toshkent davlat agrar universiteti dotsenti,  

qishloq xo‘jaligi fanlari bo‘yicha falsafa doktori (PhD) 
E-mail: o.sattorov@tdau.uz 

 
Annotatsiya. Mazkur maqolada jahon va O‘zbekiston uzumchilik tarmog‘ining zamonaviy rivojlanish 
tendensiyalari, xo‘raki uzum yetishtirish, yangi uzum va quritilgan uzumning xalqaro savdosi, 
O‘zbekistonda uzum ishlab chiqarishning uzoq muddatli dinamikasi hamda hududiy va xo‘jalik 
toifalari bo‘yicha tarkibiy xususiyatlari tahlil qilingan. Tadqiqotning axborot bazasini Xalqaro 
uzumchilik va vinochilik tashkiloti – OIVning 2024-yil bo‘yicha statistik hisobotlari hamda 
O‘zbekiston Respublikasi Milliy statistika qo‘mitasining 2010–2025-yillarga oid rasmiy ma’lumotlari 
tashkil etdi. Tadqiqotda dinamik qatorlar, qiyosiy va tarkibiy tahlil, o‘sish sur’atlari, o‘rtacha yillik 
murakkab o‘sish sur’ati – CAGR hamda hududiy konsentratsiya ko‘rsatkichlaridan foydalanildi. 
Kalit so‘zlar: uzumchilik, xo‘raki uzum, tokzor, uzum ishlab chiqarish, eksport, mayiz, sovuq zanjir, 
qayta ishlash, qo‘shilgan qiymat, OIV, intensiv texnologiya, hududiy konsentratsiya. 
 

Аннотация. В данной статье проанализированы современные тенденции развития 
виноградарства в мире и Узбекистане, производство столового винограда, международная 
торговля свежим и сушёным виноградом, долгосрочная динамика производства винограда в 
Узбекистане, а также структурные особенности отрасли в разрезе регионов и категорий 
хозяйств. Информационную базу исследования составили статистические отчёты 
Международной организации виноградарства и виноделия (OIV) за 2024 год, а также 
официальные данные Национального комитета Республики Узбекистан по статистике за 
2010–2025 годы. В исследовании использованы методы анализа динамических рядов, 
сравнительного и структурного анализа, показатели темпов роста, среднегодового 
совокупного темпа роста (CAGR), а также показатели территориальной концентрации. 
Ключевые слова: виноградарство, столовый виноград, виноградники, производство 
винограда, экспорт, изюм, холодовая цепь, переработка, добавленная стоимость, OIV, 
интенсивные технологии, территориальная концентрация. 
 

Abstract. This article analyzes current trends in the development of the viticulture sector worldwide 
and in Uzbekistan, including table grape production, international trade in fresh and dried grapes, the 
long-term dynamics of grape production in Uzbekistan, and the structural characteristics of the sector 
across regions and farm categories. The study is based on the 2024 statistical reports of the 
International Organisation of Vine and Wine (OIV) and official data of the National Statistics 
Committee of the Republic of Uzbekistan for 2010–2025. The research employs time-series analysis, 
comparative and structural analysis, growth rates, the compound annual growth rate (CAGR), and 
indicators of regional concentration. 
Keywords: viticulture, table grapes, vineyards, grape production, export, raisins, cold chain, 
processing, value added, OIV, intensive technology, regional concentration. 

 
KIRISH 
Uzumchilik dunyo meva yetishtirish tizimida ko‘p funksiyali va yuqori 

iqtisodiy ahamiyatga ega tarmoqlardan biri hisoblanadi. Uzum hosilidan yangi 
iste’mol uchun xo‘raki mahsulot, quritilgan uzum, sharbat, vinochilik 
mahsulotlari hamda turli ikkilamchi qayta ishlash mahsulotlari olinadi. Shu 
sababli uzumchilikning iqtisodiy samaradorligini baholashda yalpi hosil hajmi 

bilan bir qatorda mahsulotning foydalanish yo‘nalishi, saqlanuvchanligi, 
eksportbopligi, qayta ishlash darajasi va qiymat zanjiridagi yakuniy narxi ham 
hisobga olinishi zarur. 

OIVning 2024-yil uchun global balansiga ko‘ra, dunyo bo‘yicha tokzorlar 
maydoni qariyb 7,1 mln gektar, yangi uzum ishlab chiqarish esa 77,7 mln tonnani 
tashkil etgan. Ushbu hajmning 33,3 mln tonnasi xo‘raki uzumga, 5,2 mln tonna 
yangi uzum xomashyosi quritishga, 33,3 mln tonnasi esa presslash va keyingi 
qayta ishlashga yo‘naltirilgan. OIV hisob-kitobida jahon tokzorlarining o‘rtacha 
mahsuldorligi 10,9 t/ga darajasida qayd etilgan [1]. 

Alohida e’tibor talab etadigan tendensiya shundaki, jahon tokzorlarining 
umumiy maydoni 2024-yilda 2023-yilga nisbatan 1,0 foiz qisqargan bo‘lsa-da, 
xo‘raki uzum ishlab chiqarish o‘sishda davom etgan. Bu holat xalqaro 
uzumchilikda faqat ekin maydonlarini kengaytirishga emas, balki hosildorlik, nav 
salohiyati, texnologik boshqaruv va qiymat zanjirining samaradorligiga tobora 
katta ahamiyat berilayotganini ko‘rsatadi. [1]. 

O‘zbekiston uchun uzumchilik tarixiy, agroekologik va iqtisodiy jihatdan 
alohida ahamiyatga ega. Respublikaning turli hududlarida xo‘raki, kishmishbop 
va texnik yo‘nalishdagi uzum navlarini yetishtirish imkoniyati mavjud bo‘lib, 
ishlab chiqarish hajmining ortib borishi ichki bozorni ta’minlash bilan bir qatorda 
eksport, quritish va sanoat qayta ishlashi uchun ham muhim xomashyo bazasini 
yaratmoqda. Biroq tarmoqning istiqboldagi raqobatbardoshligi ishlab chiqarilgan 
mahsulot miqdoridan ko‘ra uning sifati, eksport geografiyasi, saqlash muddati, 
standartlarga muvofiqligi va bir kilogramm mahsulotdan olinadigan iqtisodiy 
natija bilan tobora ko‘proq belgilanadi. 

Jahon va O‘zbekiston uzumchiligidagi zamonaviy ishlab chiqarish hamda 
savdo tendensiyalarini statistik jihatdan baholash, O‘zbekistonning xalqaro 
xo‘raki va quritilgan uzum bozoridagi o‘rnini aniqlash, respublikada uzum ishlab 
chiqarishning uzoq muddatli va hududiy dinamikasini tahlil qilish hamda 
tarmoqda yuqori qo‘shilgan qiymat yaratish imkoniyatlarini ilmiy asosda 
yoritishdan iborat. 

 
TADQIQOT MATERIALLARI VA USULLARI 
Tadqiqot uchun OIVning OIV Statistical Brief: Wine, Table Grapes & Dried 

Grapes in 2024 statistik nashri, O‘zbekiston Respublikasi Milliy statistika 
qo‘mitasining SIAT axborot tizimi va 2025-yil yakunlariga oid dastlabki rasmiy 
ma’lumotlardan foydalanildi. OIV tasnifida table grape – bevosita yangi holda 
inson iste’moliga mo‘ljallangan uzum sifatida belgilanadi. O‘zbekiston milliy 
statistikasidagi “barcha toifadagi xo‘jaliklarda yetishtirilgan uzum” ko‘rsatkichi 
esa xo‘jaliklar tomonidan yetishtirilgan jami uzum yalpi hosilini ifodalaydi. Shu 
sababli ushbu ikki ko‘rsatkich o‘rtasidagi farq tadqiqotda metodologik jihatdan 
hisobga olindi. [1]. 

Dinamik tahlilda mutlaq va nisbiy o‘zgarishlar hamda o‘rtacha yillik 
murakkab o‘sish sur’ati qo‘llanildi: 

CAGR = [(Yₜ / Y₀)¹⁄ⁿ – 1] × 100, 

bunda Y₀ — boshlang‘ich davrdagi ko‘rsatkich, Yₜ — yakuniy davrdagi 
ko‘rsatkich, n — yillar soni. 

Hududiy ishlab chiqarish konsentratsiyasini baholashda respublika yalpi 
uzum hosilida eng yirik uchta va beshta hudud ulushining yig‘indisi – CR₃ va CR₅ 
ko‘rsatkichlari hisoblandi. Hisob-kitoblar rasmiy statistik ma’lumotlar asosida 
muallif tomonidan amalga oshirildi. 

 
NATIJALAR VA ULARNING MUHOKAMASI 
Jahonda xo‘raki uzum ishlab chiqarishining dinamikasi. OIV ma’lumotlari 

jahon xo‘raki uzum ishlab chiqarishida uzoq muddatli ijobiy dinamika 
mavjudligini ko‘rsatadi. 2015-yilda 28,1 mln tonna xo‘raki uzum ishlab 
chiqarilgan bo‘lsa, 2020-yilda 29,4 mln tonna, 2022-yilda 31,5 mln tonna,  
2023-yilda 32,2 mln tonna va 2024-yilda 33,3 mln tonna mahsulot yetishtirilgan. 
2024-yil natijasi oldingi yilga nisbatan 3,4 foiz yuqori bo‘lgan. OIV bahosiga ko‘ra, 
2000-yildan buyon dunyo xo‘raki uzum ishlab chiqarishi ikki barobardan ziyod 
oshgan va shu davrda o‘rtacha yillik o‘sish 3,1 foizni tashkil etgan. [1]. 

2015–2024-yillar bo‘yicha hisob-kitoblarga ko‘ra, jahon xo‘raki uzum ishlab 
chiqarishi 18,5 foizga ko‘paygan, mazkur to‘qqiz yillik intervaldagi CAGR esa 
taxminan 1,9 foizni tashkil etadi. Bu ko‘rsatkich qisqa va o‘rta muddatli davrda 
ham xo‘raki uzumga global talab va taklifning barqaror o‘sayotganini ko‘rsatadi. 

 

 
 

1-rasm. Yetakchi mamlakatlarda uzum yetishtirish hajmi. 
 

Xitoyning 14,2 mln tonnalik ishlab chiqarishi jahon xo‘raki uzum bozorining 
43 foizini tashkil etgan. Hindistonning ulushi 10 foiz, Misrniki 6 foiz, Turkiyaniki 
5 foiz bo‘lgan. O‘zbekiston esa 1,4 mln tonna xo‘raki uzum bilan 4 foizlik jahon 

ulushiga ega bo‘lib, dunyodagi beshta yirik ishlab chiqaruvchi qatoridan joy olgan. 
Mazkur besh davlat birgalikda jahon xo‘raki uzumining 67 foizini yetishtirgan. [1]. 

O‘zbekistonning 2015–2024-yillarda OIV bo‘yicha xo‘raki uzum ishlab 
chiqarishi 1,2 mln tonnadan 1,4 mln tonnagacha yoki qariyb 16,7 foizga o‘sgan. 
Bu davrdagi o‘rtacha yillik murakkab o‘sish taxminan 1,7 foizga teng. 
O‘zbekistonning dunyodagi beshinchi o‘rni respublika uchun xo‘raki uzum 
yetishtirishda miqdoriy baza allaqachon sezilarli ekanini ko‘rsatadi; kelgusi 
vazifa ushbu bazaning eksport va qiymat yaratish samaradorligini oshirishdan 
iborat. 

O‘zbekistonning xalqaro yangi uzum savdosidagi o‘rni. 2024-yilda dunyo 
bo‘yicha yangi uzum xalqaro savdosi 5,045 mln tonna, uning qiymati esa  
9,89 mlrd yevroga yetgan. Jahon yangi uzum eksportining o‘rtacha qiymati  
1,96 yevro/kg darajasida shakllangan. OIVning HS 080610 tasnifi bo‘yicha yangi 
uzum savdosiga faqat xo‘raki uzum emas, balki yangi holdagi quritishga yoki vino 
ishlab chiqarishga mo‘ljallangan uzum ham kirishi mumkinligi sababli ushbu 
ko‘rsatkichni “xo‘raki uzum eksporti” bilan aynan tenglashtirish to‘g‘ri emas. [1]. 

OIV ma’lumotlariga ko‘ra, O‘zbekistonning yangi uzum eksporti 2015-yilda 
107 ming tonnani tashkil etgan bo‘lsa, 2024-yilda 219 ming tonnaga yetgan va 
mamlakat jahon yangi uzum eksportining 4 foizini ta’minlagan. Shu davrda 
eksport hajmi 2,05 barobar yoki 104,7 foizga oshgan; hisoblangan CAGR qariyb 
8,3 foizni tashkil etadi. 2023-yildagi 126 ming tonnadan 2024-yilda 219 ming 
tonnagacha oshish esa eksportning yillar kesimida sezilarli tebranishlarga ega 
ekanini ham ko‘rsatadi. [1]. 

Mazkur holat O‘zbekiston uzumchiligi uchun ikki muhim xulosani yuzaga 
keltiradi. Birinchidan, respublika yirik ishlab chiqaruvchi bo‘lish bilan birga 
xalqaro savdo oqimlariga ham faol integratsiyalashgan. Ikkinchidan, eksportning 
keyingi bosqichdagi samaradorligi yalpi tonnani ko‘paytirishdan tashqari yuqori 
narx segmentlariga kirish, saralash, qadoqlash, barqaror sifat va uzluksiz sovuq 
zanjirga bog‘liq bo‘ladi. 

Quritilgan uzum bozorida O‘zbekistonning salohiyati. OIV ma’lumotlari 
O‘zbekiston uchun xo‘raki uzum bilan bir qatorda quritilgan uzum segmentining 
ham strategik ahamiyatga ega ekanini ko‘rsatadi. 2024-yilda jahonda 1,287 mln 
tonna quritilgan uzum ishlab chiqarilgan bo‘lib, O‘zbekiston 63 ming tonna yoki  
5 foiz ulush bilan yirik ishlab chiqaruvchilar qatorida bo‘lgan. [1]. 

Shu yilda jahon quritilgan uzum eksporti 933 ming tonnani va 1,83 mlrd 
yevroni tashkil etgan. O‘zbekiston 52 ming tonna eksport bilan jahon hajmining  
6 foizini, qiymat jihatidan esa 72 mln yevro bilan qariyb 4 foizini ta’minlagan. [1]. 

OIVning ko‘rsatkichlari asosida oddiy hisoblanganda, O‘zbekiston quritilgan 
uzum eksportining o‘rtacha qiymati qariyb 1,38 yevro/kg, jahon bo‘yicha o‘rtacha 
qiymat esa 1,96 yevro/kg atrofida shakllangan. Mazkur tafovutni faqat mahsulot 
sifati bilan izohlash metodologik jihatdan noto‘g‘ri bo‘ladi, chunki narxga nav, 
kalibr, qayta ishlash darajasi, qadoqlash, sotuv bozori, kontrakt shartlari va 
yetkazib berish davri ham ta’sir ko‘rsatadi. Biroq bu farq qiymat zanjirida 

qo‘shimcha daromad olish imkoniyatlarini chuqur o‘rganish zarurligini 
ko‘rsatuvchi iqtisodiy signal sifatida baholanishi mumkin. 

O‘zbekistonda uzum ishlab chiqarishning uzoq muddatli dinamikasi. Milliy 
statistika qo‘mitasining SIAT ma’lumotlariga ko‘ra, O‘zbekistonda barcha 
toifadagi xo‘jaliklarda uzum ishlab chiqarish 2010-yildagi 979,3 ming tonnadan 
2015-yilda 1 518,2 ming tonnaga, 2020-yilda 1 610,9 ming tonnaga, 2022-yilda  
1 767,2 ming tonnaga va 2024-yilda 1 843,2 ming tonnaga yetgan. [2]. 

2010–2024-yillarda yalpi uzum hosili 863,9 ming tonnaga yoki 88,2 foizga 
oshgan. Hisob-kitoblarga ko‘ra, mazkur 14 yillik davr uchun o‘rtacha yillik 
murakkab o‘sish sur’ati qariyb 4,62 foizni tashkil etadi. Shu bilan birga, yillar 
kesimida o‘sish bir tekis bo‘lmagan: ayrim davrlarda ishlab chiqarish nisbatan 
barqarorlashgan, 2023-yilda 1 740,0 ming tonnagacha kamaygan va 2024-yilda 
yana o‘sish kuzatilgan. [2]. 

Barcha toifadagi xo‘jaliklardagi tokzorlar maydoni esa 2010-yildagi  
127 876 gektardan 2024-yilda 139 720 gektarga yetgan, ya’ni qariyb 9,3 foizga 
oshgan. Yalpi ishlab chiqarish hajmining maydonga nisbatan ancha tez o‘sgani 
agregat darajada ishlab chiqarish intensivligi ortganidan dalolat berishi mumkin. 
Biroq bu nisbatni rasmiy “hosildorlik” ko‘rsatkichi sifatida talqin qilish mumkin 
emas, chunki jami tokzor maydoni tarkibida hosilga kirmagan yoki turli 
maqsadlarga mo‘ljallangan maydonlar bo‘lishi mumkin. [2]. 

2025-yil natijalari va ishlab chiqarishning hududiy konsentratsiyasi. Milliy 
statistika qo‘mitasining dastlabki ma’lumotlariga ko‘ra, 2025-yilda O‘zbekistonda 
barcha toifadagi xo‘jaliklar tomonidan 1 983 039 tonna uzum yetishtirilgan. Bu 
2024-yilga nisbatan 7,6 foiz yuqori bo‘lib, mutlaq ifodada ishlab chiqarish qariyb 
139,8 ming tonnaga ko‘paygan. [4]. 

2025-yilda eng katta ishlab chiqarish Samarqand viloyatida qayd etilib, 
696,95 ming tonna yoki respublika yalpi hosilining hisob-kitob bo‘yicha  
35,1 foizini tashkil etgan. Buxoro viloyatining ulushi 12,2 foiz, Farg‘ona 
viloyatiniki 11,6 foiz, Namanganniki 8,4 foiz, Qashqadaryo viloyatiniki esa 6,6 foiz 
atrofida bo‘lgan. [4]. 

Hisob-kitoblariga ko‘ra, Samarqand, Buxoro va Farg‘ona viloyatlarining jami 
ulushi — CR₃ = 58,9 foiz, eng yirik beshta hududning ulushi esa — CR₅ = 73,9 
foizni tashkil etadi. Demak, respublikadagi uzum ishlab chiqarish ma’lum 
darajada hududiy jihatdan konsentratsiyalashgan. 

Mazkur holat amaliy jihatdan muhim: sovitish omborlari, saralash-
qadoqlash markazlari, logistika terminallari va qayta ishlash quvvatlarini 
joylashtirishda ishlab chiqarishning hududiy konsentratsiyasini hisobga olish 
iqtisodiy jihatdan maqsadga muvofiq. Ayniqsa, Samarqand–Buxoro hamda 
Farg‘ona vodiysi hududlarida ishlab chiqarish, saqlash, logistika va eksportni 
o‘zaro bog‘lovchi hududiy qiymat zanjirlarini rivojlantirish salohiyati yuqori. 

Uzum ishlab chiqarishning xo‘jalik toifalari bo‘yicha tarkibi. 2024-yilda 
O‘zbekiston bo‘yicha yetishtirilgan uzumning 49,5 foizi dehqon va tomorqa 
xo‘jaliklari, 47,1 foizi fermer xo‘jaliklari, 3,4 foizi qishloq xo‘jaligi faoliyatini 
amalga oshiruvchi tashkilotlar hissasiga to‘g‘ri kelgan. [5]. 

Bu tarkib uzumchilikda dehqon-tomorqa va fermer xo‘jaliklarining hal 
qiluvchi o‘ringa ega ekanini ko‘rsatadi. Shu bilan birga, eksport bozori bir xil 
kalibr, rang, shakar miqdori, fitosanitar holat va qadoqlash standartlarini talab 
qilgan sharoitda ko‘p sonli ishlab chiqaruvchilarning mahsulotini yagona standart 
asosida konsolidatsiya (birlashtirish, mustahkamlash, yagona tizimga keltirish) 
qilish zarurati yuzaga keladi. Shuning uchun kooperatsiya, shartnomaviy ishlab 
chiqarish, sertifikatlash va yig‘imdan keyingi yagona texnologik protokollarning 
ahamiyati ortadi. 

Hosildan keyingi texnologiyalar va eksportboplik. Xo‘raki uzum yuqori 
qiymatli, biroq hosildan keyingi davrda nisbatan tez sifat yo‘qotadigan mahsulot 
hisoblanadi. Zamonaviy ilmiy tadqiqotlarda uzum shingillarida suv yo‘qotilishi, 
shingil bandining qurishi va qorayishi, rezavorning yumshashi, to‘kilishi va 
Botrytis cinerea sababli chirish saqlashdagi asosiy muammolar sifatida qayd 
etiladi. Tegishli qadoqlash bilan uyg‘unlashtirilgan sovuq saqlash ushbu 
yo‘qotishlarni kamaytirish va mahsulotning bozor davrini uzaytirishda muhim 
o‘rin tutadi. [9]. 

Shu sababli O‘zbekiston uzumchiligida “daladan eksportgacha” tamoyili 
asosida hosilni optimal pishganlik darajasida yig‘ish, shingilni ehtiyotkorlik bilan 
saralash, tezkor dastlabki sovitish, kalibrlash, eksportbop qadoqlash, sovuq 
zanjirni uzmaslik va saqlash rejimlarini nav xususiyatiga moslashtirish ishlab 
chiqarish texnologiyasining ajralmas qismi sifatida qaralishi lozim. Bunda faqat 
hosildorlik emas, balki tovar hosili ulushi va saqlashdan keyingi realizatsiyaga 
yaroqli mahsulot ulushi ham asosiy samaradorlik indikatoriga aylanishi kerak. 

Suv resurslaridan samarali foydalanish va raqamli monitoring. 
Uzumchilikning kelgusidagi barqarorligi suv resurslaridan foydalanish 
samaradorligi bilan ham chambarchas bog‘liq. Zamonaviy tadqiqotlarda tokning 
suv holatini masofaviy va yaqin masofali sensorlar, spektral ko‘rsatkichlar va aniq 
dehqonchilik vositalari yordamida monitoring qilish suvni boshqarishni 
optimallashtirish uchun istiqbolli yo‘nalish sifatida qaralmoqda. [10]. 

Xo‘raki uzumda o‘tkazilgan tadqiqotlar ham sug‘orish rejimini 
maqbullashtirish orqali suvdan foydalanish samaradorligini oshirish 
mumkinligini ko‘rsatadi, biroq natijalar nav, tuproq, iqlim va fenologik bosqichga 
kuchli bog‘liq. Shu sababli boshqa mamlakatlarda olingan aniq sug‘orish 
me’yorlarini O‘zbekiston sharoitiga bevosita ko‘chirish emas, balki ularni 
mahalliy nav–payvandtag–tuproq–iqlim tizimida tajriba asosida moslashtirish 
ilmiy jihatdan to‘g‘ri yondashuv hisoblanadi. [11]. 

O‘zbekiston sharoitida istiqbolli texnologik model tomchilatib sug‘orishni 
tuproq namligi, meteorologik ma’lumotlar, evapotranspiratsiya (tuproq va 
boshqa nam yuzalardan suvning bug‘lanishi (evaporatsiya) hamda o‘simliklar 
orqali suvning atmosferaga chiqarilishi (transpiratsiya) jarayonlarining 
yig‘indisi), barg yoki poya suv potensiali hamda masofaviy monitoring bilan 
integratsiyalashdan iborat bo‘lishi mumkin. Bunda maqsad “eng kam suv berish” 
emas, balki mahsulot birligiga sarflanadigan suv miqdorini kamaytirgan holda 
bozor talabiga mos hosil va sifatni ta’minlashdan iborat bo‘lishi kerak. 

Uzumni qayta ishlash va qo‘shilgan qiymat. 2025-yilda O‘zbekistonda 
iqtisodiy faoliyatning “ichimliklar ishlab chiqarish” yo‘nalishida 29,3 trln so‘mlik 
mahsulot ishlab chiqarilgan va mazkur ko‘rsatkich 2024-yilga nisbatan 9,9 foizga 
oshgan. [7]. 

Biroq mazkur statistik ko‘rsatkich barcha turdagi ichimliklarni qamrab oladi 
va uning tarkibida aynan uzum xomashyosidan tayyorlangan mahsulotlarning 
ulushi alohida ko‘rsatilmagan. Shu sababli 29,3 trln so‘mlik ko‘rsatkichni 
“O‘zbekistonda uzumni qayta ishlash hajmi” sifatida ishlatish ilmiy jihatdan 
asoslanmagan bo‘ladi. U faqat mamlakat ichimliklar sanoatining umumiy 
rivojlanish dinamikasini tavsiflovchi qo‘shimcha makroiqtisodiy indikator 
sifatida keltirilishi mumkin. 

Uzum xomashyosining haqiqiy iqtisodiy salohiyati yangi mahsulot sotish 
bilan cheklanmaydi. Kishmish va boshqa quritilgan mahsulotlar, tabiiy sharbat va 
konsentrat, sirka hamda oziq-ovqat sanoati uchun yarim tayyor mahsulotlar 
ishlab chiqarish hosilning turli sifat fraksiyalaridan samarali foydalanish 
imkonini beradi. Uzum urug‘i va po‘stlog‘i kabi ikkilamchi xomashyoni qayta 
ishlash esa chiqindini kamaytirish va qiymat zanjirini chuqurlashtirish nuqtai 
nazaridan istiqbolli yo‘nalish hisoblanadi. 

O‘tkazilgan tahlil O‘zbekistonning jahon uzumchiligidagi mavqeyi ikki 
jihatdan muhim ekanini ko‘rsatadi. Bir tomondan, mamlakat xo‘raki uzum ishlab 
chiqarish hajmi bo‘yicha dunyoning eng yirik beshta ishlab chiqaruvchisi qatoriga 
kiradi. Ikkinchi tomondan, yangi va quritilgan uzum savdosida ham O‘zbekiston 
jahon bozorining sezilarli ulushini egallaydi. Demak, respublika uzumchiligida 
asosiy masala endilikda faqat ishlab chiqarish bazasini shakllantirish emas, balki 
mavjud katta xomashyo bazasini yuqori daromadli mahsulot oqimiga 
aylantirishdir.  

2010–2024-yillarda O‘zbekistonda uzum ishlab chiqarishining 88,2 foizga 
oshgani va 2025-yilda qariyb 2 mln tonnalik natijaga erishilgani tarmoqning 
miqdoriy salohiyatini tasdiqlaydi. Biroq hududiy ishlab chiqarishning 58,9 foizi 
uchta viloyatga to‘g‘ri kelishi qayta ishlash va logistika infratuzilmasining ham 
hududiy jihatdan oqilona joylashtirilishini talab etadi.  

Bundan tashqari, 2024-yil uzum hosilining qariyb yarmi dehqon va tomorqa 
xo‘jaliklarida ishlab chiqarilgani sifatni standartlashtirish masalasini alohida 
dolzarb qiladi. Katta eksport partiyasini shakllantirishda mahsulotlarning nav 
xususiyati, yetishtirish texnologiyasi, pestitsid qoldiqlari, pishganlik darajasi, 
kalibri va saqlashga yaroqliligi bo‘yicha bir xillik ta’minlanishi zarur. Shu nuqtai 
nazardan, ishlab chiqaruvchilarni saqlash-qadoqlash va eksport subyektlari bilan 
texnologik jihatdan bog‘laydigan tizimlar tarmoqning keyingi rivojlanish bosqichi 
uchun muhim. 

Ilmiy-texnologik nuqtai nazardan esa uzumchilikda hosildorlikning o‘zi 
yakuniy maqsad bo‘la olmaydi. Bir gektardan olinadigan eksportbop tovar hosili, 
1 m³ suvga to‘g‘ri keladigan tovar mahsuloti, bir kilogramm mahsulotga 
sarflangan resurs, saqlashdan keyingi yo‘qotishlar, eksport narxi va bir gektardan 
olinadigan sof daromad kabi ko‘rsatkichlar kompleks baholanishi lozim. Aynan 



AGROBIZNES, FAN VA TEXNOLOGIYALAR 
ilmiy-amaliy elektron jurnali  

 

2026-yil, sentabr. 
№9-son. 
ISSN: 3060-5245 

954 

shu yondashuv uzumchilikni “ko‘p hosil yetishtirish” modelidan “yuqori qiymat 
yaratish” modeliga o‘tkazadi. 

 
XULOSA 
Tadqiqot natijalariga ko‘ra, jahon xo‘raki uzum ishlab chiqarishi uzoq 

muddatli o‘sish tendensiyasini saqlab qolmoqda: 2015–2024-yillarda ishlab 
chiqarish 28,1 mln tonnadan 33,3 mln tonnagacha yoki 18,5 foizga oshgan.  
2024-yilda O‘zbekiston 1,4 mln tonna xo‘raki uzum va 4 foizlik ulush bilan 
dunyoning beshta yirik ishlab chiqaruvchisidan biri bo‘lgan.  

O‘zbekiston milliy statistikasi bo‘yicha jami uzum ishlab chiqarish  
2010–2024-yillarda 979,3 ming tonnadan 1 843,2 ming tonnagacha oshib, 
umumiy o‘sish 88,2 foizni va o‘rtacha yillik murakkab o‘sish qariyb 4,62 foizni 
tashkil etgan. 2025-yilda esa dastlabki ma’lumotlarga ko‘ra 1 983,0 ming tonna 
uzum yetishtirilib, bir yil ichida 7,6 foizlik qo‘shimcha o‘sishga erishilgan.  

2025-yilgi ishlab chiqarishning 35,1 foizi Samarqand viloyati hissasiga to‘g‘ri 
kelgan, uchta eng yirik hududning jami ulushi 58,9 foiz, beshta eng yirik 
hududniki esa 73,9 foizni tashkil etgan. Bu holat saqlash, qadoqlash, qayta ishlash 
va logistika infratuzilmasini ishlab chiqarish geografiyasi bilan uyg‘unlashtirish 
zarurligini ko‘rsatadi. 

O‘zbekiston 2024-yilda OIV bo‘yicha 219 ming tonna yangi uzum eksport 
qilib, jahon hajmining 4 foizini, 52 ming tonna quritilgan uzum eksporti bilan esa 
jahon hajmining 6 foizini ta’minlagan. Ushbu ko‘rsatkichlar mamlakatning jahon 
uzum bozoridagi real salohiyatini tasdiqlaydi.  

Shunday qilib, O‘zbekiston uzumchiligining keyingi strategik rivojlanishi 
yalpi ishlab chiqarishni oshirish bilan birga eksportbop va urug‘siz navlar 
assortimentini takomillashtirish, suv va oziqa resurslarini aniq boshqarish, 
hosildan keyingi yo‘qotishlarni kamaytirish, sovuq zanjirni rivojlantirish, xalqaro 
standartlarga muvofiq saralash va qadoqlash, quritish va chuqur qayta ishlashni 
kengaytirish hamda mahsulot birligiga to‘g‘ri keladigan qo‘shilgan qiymatni 
oshirishga yo‘naltirilishi lozim. Bunday yondashuv uzumchilikning miqdoriy 
ustunligini barqaror iqtisodiy va eksport ustunligiga aylantirish imkonini beradi. 

